
Timor-Leste sai fatin no nasaun destinu ba mane, feto, no labarik sira ne’ebé 

sujeitu ba tráfiku seksuál no traballu forsadu. Timor-Leste bele mós hanesan fatin 

ba feto sira ne’ebé haruka mai husi Indonesia no nasaun sira seluk ba servisu 

doméstiku. Feto no feto oan Timorense husi area rural atraidu hodi mai iha kapitál 

ho promesa serbisu no edukasaun diak liu no sai sujeitu ba tráfiku seksuál ka 

servisu doméstiku; pelumenus xefe Suco ida envolve ona iha tipu tráfiku ida ne’e. 

Membru família Timorense tau labarik sira iha serbisu agrikultura no domestika 

hodi selu família nia deve. Feto migrante estranjeiru, inklui sira husi Indonesia, 

Xina, no Filipina, sai vulneravel ba tráfiku seksuál iha Timor-Leste. Iha 

deskonfiansa katak trafikante sira prende pasaporte husi vítima sira ne’e no halo 

rotasaun ba vítima tráfiku seksuál sira hodi tama sai nasaun kada fulan hirak nia 

laran. Trafikante transnasionál sira dala ruma hanesan membru husi sindikatu krimi 

organizadu Xineza no Indonesiu sira. Tuir ONG balun, mane no mane oan sira husi 

Burma, Cambodia, no Thailandia obrigadu atu serbisu iha ró peska estranjeiru 

ne’ebé halo operasaun iha tasi Timor iha ne’ebé sira hasoru kondisaun grave ka 

hanesan iha kadeia, laiha tratamentu médiku, no malnutrisaun. Polisia sira 

dalaruma simu subornu husi instansia ne’ebé envolve iha tráfiku ka husi trafikante 

sira ne’ebé koko atu ultrapasa fronteira ilegalmente. Polisia identifikadu hanesan 

kliente ba fatin seksu komersial investigadu ba alegasaun tráfiku.   

Governu Timor-Leste la kumpri integralmente padraun mínimu ba eliminasaun 

tráfiku; maske nune’e halo ona esforsu signifikante atu halao ida ne’e. Governu fo 

sai relatóriu katak prosesa ona suspeitu nain neen (6) no kastigu ona trafikante nain 

rua, maski falta detallu halo difisil hodi verifika katak kazu sira ne’e nudar kazu 

tráfiku umanu hanesan  defini ona tuir lei internasionál. Governu estabelese fila fali 

grupu traballu interministerial konaba tráfiku, hili ona Ministériu Justisa hanesan 

instituisaun líder hodi koordena esforsu sira, no finaliza planu asaun nasionál ida 

hodi kombate tráfiku. Autoridade la aplika prosedimentu sira hodi halo 

identifikasaun ba vítima, halo vítima balun sai vulneravel ba kastigu tuir krime sira 

kometidu hanesan rezultadu diretu husi tráfiku. Maski disponibilidade jeral konaba 



atendimentu espesializadu, hela fatin, ka apoiu ba tempu-naruk ba vítima sei 

limitadu, governu hato’o ona relatóriu katak fornese ona servisu atendimentu ba 

vítima sanulu (10) no refere ona vítima seluk tan ba ONG finansiadu husi governu 

atu nune’e vítima sira bele hetan apoiu.      

REKOMENDASAUN BA TIMOR-LESTE 

Estabelese, implementa no fo formasaun ba ofisiál sira konaba prosedimentu 

identifikasaun ba vítima entre populasaun vulneravel sira, entre individual sira iha 

prostituisaun no traballu doméstiku no traballador migrante sira iha ró peska, aloka 

osan ba ofisiál sira ho adekuadu hodi halao investigasaun detalladu ba ofensa sira 

liga ba tráfiku, ho proativu hahuu prozekusaun no kondenasaun no kastigu 

trafikante sira, inklui ofisiál sira ne’ebé envolvidu, tau rekursu lolos ba servisu  

protesaun, no estabelese no fo formasaun ba ofisiál sira konaba prosedimentu 

padraun operasional hodi asegura katak vítima sira refere ba kuidadu adekuadu, 

mellora kolesaun dadus konaba esforsu sira anti tráfiku, halo lejislasaun 

kompreensivu anti tráfiku ida ne’ebé konsistente ho lei internasionál; fo formasaun 

ba prokurador no juis sira, inklui konaba oinsa oferese protesaun ba vítima sira 

durante prosedimentu judisial lao iha tribunal; no hasae edukasaun anti tráfiku no 

kampaña sensibilizasaun ba públiku.      

PROZEKUSAUN/AKUZASAUN  

Governu halo ona progresu moderadu iha esforsu ba aplikasaun lei ba anti tráfiku 

hodi atinji kondenasaun no julgamentu, kompara ho zero iha 2013. Kódigu Penal 

Timor-Leste proibi no kondena atividade tráfiku hotu liuhusi Artigu 163 no 164; 

artigu 162 no 166 proibi eskravidaun no faan ema. Artigu sira ne’e rekomenda 

penalidade ne’ebé sériu ho durasaun kadeia husi tinan 8 to’o 25, ne’ebé 

koresponde mós ba krimi sira seluk, hanesan violasaun seksuál.  

Iha fulan Abril 2015, Konsellu Ministru aprova projetu lejislasaun anti tráfiku - 

ne’ebé dezenvolve ona desde 2009 no sei haluan liu tan provizaun legal konaba 

medida protesaun no prevensaun- no manda ona ba parlamentu, projetu lei refere 

agora iha hela ne’ebá bainhira hasai relatóriu ne’e. Governu fornese informasaun 

barak liu tan konaba ba nia esforsu aplikasaun lei duke iha tinan kotuk maibe mós 

la fornese estatístiku kompletu sira ka fornese detallu adekuadu hodi verifika kazu 

hotu ne’ebe relata ona ne’ebé involve ofensa konaba tráfiku umanu.  



Tuir informasaun husi governu, ONG no fonte komunikasaun sosial sira, katak 

autoridade investiga ona kazu 12 deskonfia liga ba tráfiku no kondena suspeitu 

neen. Prosesu ida nia rezultadu maka iha Marsu 2016 feto timor oan ida hetan 

kondenasaun ho akuzasaun koko halo tráfiku hafoin nia hetan kapturasaun bainhira 

koko atu lori jovem adultu timor oan lima ba Reinu Unidu sem iha dokumentu 

servisu apropriadu. Detallu laiha konaba segunda kondenasaun. Laiha tan ona 

atualizasaun tuir mai konaba investigasaun ka prozekusaun seluk. Iha Jullu 2015, 

tribunal mantem pena kulpadu ba antigu xefe suku ne’ebé hetan kondenasaun no 

kastigu ba prizaun hanesan haktuir iha periodu relatóriu anterior konaba tráfiku 

seksuál ba labarik. Laiha atualizasaun relasiona ho investigasaun husi relatóriu 

anterior konaba ofisiál polisia suspeitu ba ofensa traballu forsadu hasoru labarik.       

Juis no prokurador sira dala barak falta kapabilidade hodi aplika lei anti tráfiku ho 

efetivu. Polisia relata katak sira uza sira nia fundus rasik hodi halao investigasaun 

ba atividade tráfiku tanba alokasaun rekursu ne’ebe la sufisiente husi governu. 

Doador estranjeiru sira oferese treinamentu anti tráfiku ba ofisiál implementador 

lei Timorense.   

PROTESAUN 

Governu Timor-Leste hatudu ona esforsu maka’as hodi proteje vítima sira. 

Governu relata katak identifika no fornese servisu balun ba vítima 10 no refere 

mós vítima seluk ba ONG hodi hetan asisténsia. Relatóriu husi autor judisiáriu, 

ONG sira, no komunikasaun sosial indika katak kazu hirak ne’ebé investiga ona 

durante periodu relatóriu nian inklui pelumenus vítima potensial nain limanulu 

lima (55); lahatene se vítima sira ne’e hotu hetan servisu protesaun. Laiha 

prosedimentu formal ba identifikasaun vítima, no autoridade sira la deteta 

sistematikamente relasiona ho indikador tráfiku ne’ebé iha entre grupu vulneravel 

sira, hanesan individu sira iha prostituisaun no traballu doméstiku no traballador 

migrante sira iha ró peska. 

Polisia relata katak iha lista perguntas hodi identifika kazu tráfiku ida, maski 

perguntas sira ne’e depende ba sirkulasaun ema hodi sai hanesan sasukat pozitivu 

atu determina tráfiku no la klaru oinsa frekuentemente uza perguntas hirak ne’e. 

Governu aloka fundu ba ONG ida liu-liu atu fornese servisu sosial ba vítima 

tráfiku sira. ONG mós relata katak fornese servisu atendimentu ba vítima 11, inklui 



vítima mane nain haat. Iha servisu atendimentu espesializadu limitadu ba vítima 

tráfiku iha país ne’e, liu-liu vítima feto sira simu servisu atendimentu disponivel ba 

vítima sira husi krimi seluk, hanesan violénsia domestika no violasaun seksuál. 

Governu nia Sistema referral uza Ministériu Solidariedade Sosial nia pessoal iha 

terrenu hodi koordena ho polisia no ONG sira. ONG sira relata katak kooperasaun 

sai diak liu tan liu husi rede referral nian. Numeru deskoñesidu husi vítima barak 

maka simu formasaun vokasional, asisténsia legal, ka apoiu reintegrasaun husi 

ONG sira, sira balun simu fundu husi governu. Vítima tráfiku sira la identifikadu 

karik bele mós entre individu sira ne’ebé hetan kapturasaun no deportasaun durante 

tinan refere, partikularmente feto estranjeira sira iha prostituisaun ne’ebé kaptura 

tanba violasaun imigrasaun. ONG lokal sira nota katak falta insentivu hodi koopera 

ho ajente lei nian maka karik bele kontribui ba vítima balun la identifikadu ka 

lakohi partisipa iha investigasaun no prozekusaun hasoru trafikante sira. Governu 

la fornese alternativa ba vítima estranjeiru sira konaba país ne’ebé sira deporta ba, 

la tetu katak iha ne’ebá sir abele hasoru difikuldade no vingansa. 

PREVENSAUN 

Governu Timor-Leste hatudu ona esforsu makaas hodi prevene tráfiku. Governu 

halo ona kampaña edukasional anti tráfiku ida iha eskola hitu iha munisipiu sira iha 

rai laran no fornese fundu ba ONG ida hodi halao semináriu edukasaun 

komunidade. Durante periodu relatóriu ne’e, governu estabelese fila fali grupu 

traballu interministerial konaba tráfiku no hili Ministériu Justisa nudar ajensia 

ne’ebé lidera koordenasaun ba nia esforsu hotu. Grupu traballu halo hotu ona planu 

asaun nasionál ida hodi kombate tráfiku, ba ida ne’e governu nomea rekursu 

pessoal no Ministériu sira sei uza sira nia fundu hodi apoia sira nia traballu refere. 

Governu la fornese formasaun anti tráfiku ba nia pessoal diplomátiku sira. 

Governu mós la foti medida atu reduz prokura ba traballador forsadu ka aktu seks 

komersial.                     


